Vendim nr. 45 datë 06.02.2020
Kolegji i Gjykatës Kushtetuese të Republikës së Shqipërisë, i përbërë nga:

Vitore Tusha,   
Anëtare  e Gjykatës Kushtetuese

Fiona Papajorgji,
Anëtare  e      
“            “

Elsa Toska,

Anëtare  e       
“            “

në datën 06.02.2020 mori në shqyrtim paraprak kërkesën me nr. 45 Akti, që i përket:

KËRKUES:
PETRIT HYSI
SUBJEKT I INTERESUAR:


DHOMA  E AVOKATISË E SHQIPËRISË,

KUVENDI I REPUBLIKËS SË SHQIPËRISË,

KËSHILLI I MINISTRAVE,

INSTITUTI I SIGURIMEVE SHOQËRORE

OBJEKTI:
Interpretimi i vendimit nr. 60, datë 16.09.2016 të Gjykatës Kushtetuese që ka shfuqizuar VKM-në nr. 37, datë 21.01.2016 “Për përcaktimin e pagës mujore, për efekt të llogaritjes së kontributeve të detyrueshme të sigurimeve shoqërore dhe të sigurimit shëndetësor për personat e regjistruar si të vetëpunësuar, të cilët kryejnë veprimtari ekonomike, profesionale dhe punonjësit e papaguar që punojnë e bashkëjetojnë me të”. 
BAZA LIGJORE:
Nenet 4/1, 15, 18/1, 42, 131/c dhe 134 të Kushtetutës së Republikës së Shqipërisë; neni 80 i ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I

1. Kuvendi i Shqipërisë, bazuar në propozimin e Këshillit të Ministrave, në vitin 2015 ka miratuar ligjin nr. 143/2015, datë 17.12.2015 “Për disa ndryshime dhe shtesa në ligjin nr. 9136, datë 11.09.2013 “Për mbledhjen e kontributeve të detyrueshme të sigurimeve shoqërore dhe shëndetësore në Republikën e Shqipërisë””. 

2. Këshilli i Ministrave, në zbatim të detyrimeve ligjore, ka miratuar vendimin nr. 37, datë 21.01.2016 “Për përcaktimin e pagës mujore për efekt të llogaritjes së kontributeve të detyrueshme të sigurimeve shoqërore dhe të sigurimit shëndetësor për personat e regjistruar si të vetëpunësuar, të cilët kryejnë veprimtari ekonomike profesionale dhe punonjësit e papaguar që punojnë e bashkëjetojnë me të” (në vijim VKM nr. 37).
3. Në vitin 2016, Dhoma Kombëtare e Avokatisë i është drejtuar Gjykatës Kushtetuese me kërkesë për shfuqizimin e një pjese të ligjit nr. 143/2015 dhe VKM-së nr. 37, datë 21.01.2016.

4. Gjykata Kushtetuese, me vendimin nr. 60, datë 16.09.2016, ndër të tjera, ka vendosur: “Shfuqizimin si të papajtueshëm me Kushtetutën e Republikës së Shqipërisë të Vendimit të Këshillit të Ministrave nr. 37, datë 21.01.2016 “Për përcaktimin e pagës mujore, për efekt të llogaritjes së kontributeve të detyrueshme të sigurimeve shoqërore dhe të sigurimit shëndetësor për personat e regjistruar si të vetëpunësuar, të cilët kryejnë veprimtari ekonomike profesionale dhe punonjësit e papaguar që punojnë e bashkëjetojnë me të””. 
II
5. Kërkuesi i është drejtuar Gjykatës Kushtetuese (Gjykata) me kërkesë për interpretimin e vendimit nr. 60, datë 16.09.2016 të kësaj Gjykate, me pretendimin se kanë lindur keqkuptime lidhur me mënyrën e zgjidhjes së pasojave që rrjedhin nga ky vendim. Nga këto keqkuptime të lindura, kërkuesi pretendon se i cenohen të drejtat e tij.

5.1. Konkretisht, kërkuesi kërkon interpretimin e Gjykatës, nëse vendimi nr. 60/2016 i saj i shtrin efektet dhe për pikën 9 të VKM-së nr. 37/2016, e nxjerrë në zbatim të nenit 6, pika 3, të ligjit nr. 9136, datë 01.09.2003 “Për mbledhjen e kontributeve të detyrueshme të sigurimeve shoqërore dhe shëndetësore në Republikën e Shqipërisë”, të ndryshuar.
5.2. Sipas akteve të sipërcituara pensionistët e regjistruar si persona fizikë të vetëpunësuar të vetëm, që punojnë në profesionet e përcaktuara në aneksin nr. 1 të këtij vendimi, nuk kanë detyrim për të paguar kontribute për sigurime shoqërore dhe shëndetësore, përderisa pika 9 e VKM-së nr. 37/2016 dhe neni 6/3 i ligjit nr. 9136/2003 nuk janë në objektin e kërkesës drejtuar Gjykatës, si dhe nuk janë vënë në diskutim gjatë shqyrtimit të kërkesës së Dhomës Kombëtare të Avokatisë.
III

Vlerësimi i Kolegjit

6. Kolegji vlerëson të theksojë fillimisht se prej datës 16 korrik 2018, Gjykata Kushtetuese nuk ka pasur kuorumin e nevojshëm ligjor për formimin dhe funksionimin e Kolegjit seleksionues për shqyrtimin paraprak të çështjeve. Pas plotësimit të këtij kuorumi u bë e mundur marrja në shqyrtim e kësaj çështjeje.
A. Për legjitimimin e kërkuesit

7. Kolegji thekson se sipas nenit 131/1/f të Kushtetutës, të ndryshuar, Gjykata Kushtetuese vendos për gjykimin përfundimtar të ankesave të individëve kundër çdo akti të pushtetit publik ose vendimi gjyqësor që cenon të drejtat dhe liritë themelore të garantuara në Kushtetutë, pasi të jenë shteruar të gjitha mjetet juridike efektive për mbrojtjen e këtyre të drejtave, përveçse kur parashikohet ndryshe në Kushtetutë. Neni 71 i ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (në vijim ligji nr.8577/2000), parashikon: “Çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe lirive themelore të parashikuara nga Kushtetuta, ka të drejtë të kundërshtojë para Gjykatës Kushtetuese çdo akt që cenon të drejtat dhe liritë e parashikuara në Kushtetutë, sipas kritereve të parashikuara në nenin 71/a të këtij ligji.”.
8. Për sa më lart,  në këndvështrim të këtyre kompetencave, Gjykata Kushtetuese gjatë kontrollit kushtetues, përmes ankimit kushtetues individual, vlerëson kërkesat e individit të lidhura me procesin e rregullt ligjor procedural, por edhe të drejtat dhe liritë themelore kushtetuese, të pretenduara si të cenuara nga çdo akt i pushtetit publik ose vendim gjyqësor.

9. Kolegji vëren se në çdo rast ankimi kushtetues individual duhet të plotësojë kriteret paraprake të nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, rregullimet e veçanta ligjore të shqyrtimit paraprak të kërkesës llojin e pasojave negative të pësuara, mundësinë për rivendosjen e së drejtës së shkelur dhe rregullimet e veçanta ligjore të shqyrtimit paraprak të kërkesës.

10. Kolegji konstaton se kërkuesi në kërkesën drejtuar Gjykatës kërkon interpretimin e vendimit nr. 60, datë 16.09.2016 të kësaj Gjykate.
11. Sipas nenit 132 të Kushtetutës vendimet e Gjykatës Kushtetuese kanë fuqi detyruese të përgjithshme dhe janë përfundimtare. Kurse neni 80, pika 1, i ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, parashikon se Gjykata Kushtetuese ka të drejtë, me kërkesë, të ndreqë gabimet në shkrim, në llogari ose ndonjë pasaktësi të dukshme të lejuar në vendim, pa ndryshuar thelbin e vendimmarrjes, brenda 2 muajve nga shpallja e vendimit.

12. Duke iu rikthyer çështjes në fjalë, Kolegji konstaton se në vendimin nr. 60, datë 16.09.2016 të Gjykatës Kushtetuese kanë qenë si palë në proces Dhoma Kombëtare e Avokatisë, Kuvendi i Republikës së Shqipërisë dhe Këshilli i Ministrave.

13. Në rastin konkret, Kolegji konstaton se që kërkuesi jo vetëm nuk ka qenë palë në proces, por nuk ndodhemi në asnjë nga rastet e parashikuara nga neni 80 i ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.

14. Në vështrim të sa më sipër, Kolegji vlerëson se kërkuesi nuk legjitimohet për vënien në lëvizje të kësaj Gjykate. Për rrjedhojë, kërkesa nuk mund të kalojë për shqyrtim në seancë plenare.

PËR KËTO ARSYE,
Kolegji i  Gjykatës Kushtetuese të Republikës së Shqipërisë, në bazë të nenit 31/a, pika 2 shkronja “b”, të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
Moskalimin e çështjes për shqyrtim në seancë plenare.  

